
Efni: Umsögn Fuglaverndar um sjávarútvegsstefnu og frumvarp til laga um 

sjávarútveg. Mál nr. S-245/2023. 

 

Fuglavernd fagnar því að beita eigi í auknum mæli vistkerfisnálgun við nytjar sjávar, 

enda er löngu kominn tími til að hverfa frá einnar tegundar nálgun við stjórnun 

nytjategunda. Fuglavernd ætlar ekki að gera athugasemdir við einstaka lagagreinar 

eða kafla í þeim skjölum sem hér eru til umsagnar, en vill benda á tvö almenn atriði 

sem snerta vernd fugla og sjávarnytjar, sem ekki er tekið á með nægilega skýrum 

hætti í skjölunum að mati félagsins. 

 

1) Nauðsynlegt er að gera grein fyrir því með markvissari hætti hvernig minnka á 

hjáveiði (bycatch) fugla í fiskveiðum. Í skýrslu nefndar umhverfisráðherra um vernd, 

velferð og veiðar villtra fugla og spendýra (sjá: https://nsv.is/wp-

content/uploads/2021/04/2013_Vernd-velferd-og-veidar-LOKA-8-mai-2013.pdf) 

kemur m.a. fram bls. 117 að: 

 

„Hér við land eru lagnet fyrir þorsk, ýsu og grásleppu sennilega þau veiðarfæri sem 

hafa hvað neikvæðust áhrif á fugla [316, 330], þótt aðrar veiðiaðferðir, s.s. 

línuveiðar, laxa og silunganet og síldarnætur geti einnig haft áhrif á fuglalíf. Net til 

veiða á bolfiski (s.s. ýsu- og þorskanet) drepa helst svartfugla, einkum langvíur, 

grásleppunet drepa helst teistu og æðarfugl, en lína drepur helst fýl. Upp úr síðustu 

aldamótum var áætlað að um 100-200 þúsund sjófuglar dræpust í veiðarfærum á 

Íslandsmiðum á ári hverju og hafði lítið sem ekkert verið gert til að draga úr þessum 

afföllum [330]. Sennilega hefur eitthvað dregið út þessum mikla meðafla með 

breyttum veiðiaðferðum, en netabátum hefur fækkað undanfarin ár. Hins vegar hafa 

grásleppuveiðar aukist og verður að líta á 

þær sem vaxandi vandamál, sérstaklega fyrir teistu og æðarfugl [331].“ 

 

Þá setti sama nefnd fram fjölda tillagna um hvernig ætti að bregðast við þessum 

vanda (bls. 118 í sömu skýrslu): 

 

„Nefndin telur nauðsynlegt að bregðast við afföllum fugla og sjávarspendýra í 

fiskinetum 

með eftirfarandi hætti: 

• Stórefla þarf skráningar á ánetjuðum fuglum og sjávarspendýrum, þannig að 

nauðsynlegar upplýsingar liggi fyrir um umfangið ásamt því hvaða veiðarfæri drepi 

helst hvaða tegundir og við hvaða aðstæður. Einnig skal auka eftirlit með að 

skráningar fari fram. Nauðsynlegt er að átakinu fylgi markvisst fræðsluátak til 

sjómanna um mikilvægi skráninga fugla og sjávarspendýra sem meðafla, en 

nauðsynlegt er að skráningarnar séu gerðar í góðri samvinnu við sjómenn. Sé einhver 

vafi á því að slíkar skráningar séu lögbundnar þarf að bæta úr því. 

• Leita þarf leiða til að draga úr dauðsföllum fugla og sjávarspendýra í fiskinetum. 

Hefja skal rannsóknir á aðgerðum til að draga úr slíkum dauðsföllum, en mögulega 

væri það hægt með tiltölulega einföldum aðgerðum [330]. Í þessu samhengi má 

benda á að hér getur einnig verið um hagsmunamál útgerða og sjómanna að ræða, 

þar sem meðafli af þessu tagi getur skemmt veiðarfæri og dregið úr afla. Nefndin 

telur eðlilegt, í anda mengunarbótarreglunnar, að sjávarútvegurinn fjármagni með 

beinum eða óbeinum hætti slíkar rannsóknir. 

• Tryggja þarf lagalega vernd fugla og sjávarspendýra gegn veiðum í fiskinet. Það felur 

í sér að sjávarútveginum ætti að vera skylt samkvæmt lögum að beita veiðiaðferðum 

sem lágmarki meðafla. Nánari útfærslu á aðgerðum mætti setja í reglugerð. Nefndin 

tekur ekki afstöðu til þess hvort lagaákvæði sem taka til þessara þátta skuli setja í ný 

villidýralög, í lög um veiðar í fiskveiðilandhelgi Íslands, lög um umgengni um 

nytjastofna sjávar eða önnur lög. 

• Þegar endurskoðun lagaumhverfis varðandi meðafla fugla og sjávarspendýra er lokið 

skal tryggja með fræðsluátaki að sjómenn hafi vitneskju um fyrirbyggjandi aðgerðir 

og lagalegar skyldur. Upplýsingar af þessu tagi þurfa ávallt að vera uppfærðar og 

aðgengilegar. 

• Æskilegt væri að koma á hvetjandi kerfi sem stuðlað gæti að hugarfarsbreytingu 

með það að markmiði að draga úr meðafla, t.d. með því að veita viðurkenningar 

fyrir góð vinnubrögð sem vernda villt dýralíf. 

• Þó að meðafli sé ekki lengur leyfður á fiskmörkuðum þarf að tryggja að hann sé ekki 

seldur, t.d. með auknu eftirliti og nánari skráningu í bókhald þeirra rekstraraðila sem 

líklegastir væru til að kaupa þessar afurðir (t.d. veitingahús og matvöruverslanir), 

enda er sölubann slíkra afurða í samræmi við alþjóðlegar skuldbindingar (t.d. 6. 

grein Parísarsamningsins). Í löggjöfinni verður að vera skýrt að bannað sé að stunda 

verslun með afurðir smáhvela sem veiðast í fiskinet, til að fyrirbyggja misnotkun. 

Hins vegar þarf að vera skýr lagaheimild til að nýta ánetjaða fugla og smáhveli til 

rannsókna.“ 

 

2) Fuglavernd bendir á að verndarsvæði í sjó, sem minnst er á í skjölunum sem hér 

eru til umsagnar, þurfa ekki einungis að taka tillit til þess lífríkis sem leynist undir 

yfirborði sjávar heldur einnig að taka tillit til þeirra svæða sem helst eru nýtt af 

sjófuglum, sem eyða stórum hluta ævi sinnar fjarri landi. Mikilvægt er að kortleggja 

betur þau sjávarsvæði sem helst eru nýtt af sjófuglum og tryggja að mikilvægustu 

svæðin njóti verndar. 

